
სამუშაოს დასაწყისი:

1. კვლევის თემის პოვნა. ნაშრომზე მუშაობისას სტუდენტისთვის პირველი ნაბიჯია საკვლევი თემის პოვნა. ზოგჯერ პროფესორს აქვს განსახორციელებელი პროექტი და ეძებს სტუდენტს, რომელიც მისი სუპერვიზირებით იმუშავებს ამ პროექტში. ზოგჯერ სტუდენტს თავად აქვს იდეა საკვლევი თემის თაობაზე, რომელიც მისი საკურსო ნაშრომიდან, წაკითხული ლიტერატურიდან ან მის საზოგადოებაში არსებული კონკრეტული საკითხისადმი ინტერესიდან (რომელიც შეიძლება მასმედიის საშუალებებით ან ვიწრო წრეში საუბრისას გაჩნდა) მომდინარეობს.

ზოგ სტუდენტს საერთოდ არანაირი იდეა არ აქვს თემასთან დაკავშირებით, ამიტომ საჭიროა გარკვეული სტრატეგიის შემუშავება. (1) პირველ რიგში, ძალზე სასარგებლო იქნება, რომ სტუდენტი მივიდეს იმ პროფესორთან, რომლის კურსები მისთვის საინტერესო თემების რიცხვში შედის და მასთან განიხილოს კვლევის შესაძლო თემები. (2) სტუდენტს შეუძლია, შთაგონების წყაროს მოძებნა სახელმძღვანელოებში, სამეცნიერო ჟურნალებში ან ინტერნეტში სცადოს, რათა საკვლევი თემისთვის იდეებს ან პრობლემურ საკითხებს მიაგნოს. ხშირად ამ წყაროებში შეიძლება ისეთი დებულებები იყოს მოცემული, რომელიც გარკვეული მიმართულებით შემდგომ კვლევას საჭიროებდეს ან შეიძლება სხვაგან ჩატარებული კვლევების ქართულ რეალობაში განხორციელების იდეა გაჩნდეს, რაც საინტერესო და რელევანტური შეიძლება ჩანდეს. (3) და ბოლოს, სტუდენტს შეუძლია მის სფეროში თსუ მაგისტრების ან დოქტორანტების მიერ დაწერილი ნაშრომების ან დისერტაციების წაკითხვა და იმის ნახვა, არის თუ არა მათში პრობლემური საკითხები ან თემები, რომლებიც შემდგომ კვლევას ან განსხვავებული მეთოდოლოგიით გადამოწმებას საჭიროებს.

მნიშვნელოვანია, რომ სტუდენტებმა რაც შეიძლება ადრე სცადონ თემის დაკონკრეტება სასწავლო წლის მანძილზე. უკეთესი იქნება, თუ ამას სასწავლო წლის დაწყებამდე, საზაფხულო არდადეგებზე გააკეთებენ, ვინაიდან მათ ორ სემესტრში უნდა მოასწრონ პროექტის ჩამოყალიბება, კვლევის ჩატარება და ნაშრომის დაწერა, დრო კი ძალზე სწრაფად გარბის. ამიტომ რაც უფრო ადრეა ცნობილი ნაშრომის თემა, მით უკეთესია (უფრო ადრე მოხერხდება პროექტზე მუშაობის დაწყება).

2. კვლევის სუპერვიზორის პოვნა. სტუდენტების კვლევით მუშაობას უნდა სუპერვიზირებდეს უნივერსიტეტის აკადემიური პერსონალის იმ საგნის წარმომადგენელი, რომელშიც ხარისხის მიღებას აპირებთ. ეს პიროვნება უნდა იცნობდეს თქვენს კვლევასთან დაკავშირებულ სხვა კვლევებს, რათა შეეძლოს კარგი რჩევის მოცემა და პროექტზე მუშაობისას ხელმძღვანელობის გაწევა. კვლევის სუპერვიზორი უნდა იყოს ადამიანი, რომლის ცოდნასაც პატივს სცემთ და იღებთ და მიჰყვებით მის ხელმძღვანელობას. კარგია, თუ მოგწონთ ეს პიროვნება, თუმცა, სუპერვიზორთან ურთიერთობის უმნიშვნელოვანესი მახასიათებელი მისი ცოდნისა და პროფესიონალიზმის პატივისცემაა. თუ გრძნობთ, რომ სუპერვიზორმა სინამდვილეში არ იცის, რის კვლევას აპირებთ, ან თუ სუპერვიზორს კვლევის წარმოების, მონაცემთა ანალიზის, აკადემიური ნაშრომების დაწერის ან სტუდენტების სუპერვიზირების მცირე გამოცდილება აქვს, დაფიქრდით, სანამ გადაწყვეტდეთ მასთან სწავლას. ასევე, დარწმუნდით, რომ სუპერვიზორი არ არის გადატვირთული სასწავლო პროცესით, სხვა სტუდენტების ხელმძღვანელობით ან ადმინისტრაციული საქმიანობით უნივერსიტეტში.

თუ სუპერვიზორი დაინტერესდა თქვენს მიერ წარმოდგენილი საკვლევი თემით, გარკვეული დრო დაუთმეთ მასთან ამ თემაზე საუბარს და ჰკითხეთ, რა შეიძლება წაიკითხოთ ამ თემასთან დაკავშირებით ან სად მოიძიოთ ინფორმაცია. თუ ის რჩევას მოგცემთ, დარწმუნდით, რომ დაუჯერებთ მას. გახსოვდეთ, თქვენი სუპერვიზორს არ ევალება თემის ჩამოყალიბება, კვლევის დაგეგმვა, ან მონაცემთა მოგროვებაში დახმარების გაწევა. მან მხოლოდ რჩევა უნდა მოგცეთ და წაგახალისოთ, თქვენ კი ბევრი უნდა იმუშაოთ, რადგან ეს თქვენი პროექტი და თქვენი ნაშრომია.

როდესაც აირჩევთ კვლევის სუპერვიზორს, განსაზღვრეთ, რის გაკეთებას ელოდება ის თქვენგან და თქვენ რას შეიძლება მოელოდეთ მისგან. ასევე, უნდა განისაზღვროს, რა სიხშირით შეხვდებით ერთმანეთს პროექტის და მისი წინსვლის განსახილველად. 

3. კვლევის პროექტის ზომა და ჩარჩო. სამაგისტრო ნაშრომი, ჩვეულებრივ, წარმოადგენს იმის დემოსნტრირებას, რომ სტუდენტს შეუძლია თემის მოძიება, იდეის შესამოწმებლად კვლევის დაგეგმვა, მონაცემების ან ინფორმაციის სისტემატიზირებულად მოგროვება, კვლევის მონაცემების ანალიზი და ლოგიკური და გააზრებული არგუმენტების გამოყენებით ნაშრომის წერილობითი ფორმით გაფორმება. როგორც წესი, არავინ ელის, რომ სამაგისტრო ნაშრომში შესრულებული კვლევა უნიკალურ წვლილს შეიტანს კაცობრიობის ცოდნაში; თუმცა, ის გვიჩვენებს, რომ სტუდენტს შეუძლია კვლევის ჩატარება და მიღებული შედეგების გაანალიზება და გადმოცემა. ვინაიდან სტუდენტებს მხოლოდ ერღი წელიწადი აქვთ ნაშრომის შესასრულებლად, ეს ვერ იქნება დიდი პროექტი. ხშირად, როდესაც სტუდენტები ირჩევენ თემას, მათ უჭირთ ამ თემის მცირე ზომის პროექტის სახით წარმოდგენა, თუმცა, სრულიად მისაღებია მცირე ზომის (და კარგი) სამაგისტრო ნაშრომი.

არავინ ელის, რომ სამაგისტრო ნაშრომი ძალზე დიდი ზომის დოკუმენტი უნდა იყოს. უმრავლეს უნივერსიტეტებში სამაგისტრო ნაშრომის ზომა განისაზღვრება დაწერილი სიტყვების მაქსიმალური რაოდენობით. ჩვეულებრივ, რაციონალურ მაქსიმუმად მიიჩნევა 50 000 სიტყვა, თუმცა, თქვენ უნივერსიტეტს შეიძლება თავისი წესები ჰქონდეს. თქვენ უნდა გადაამოწმოთ ეს წესები, რათა იცოდეთ, რა მოგეთხოვებათ. სიტყვების ეს დაწესებული მაქსიმალური ოდენობა არ ნიშნავს, რომ ნაშრომში ზუსტად 50 000 სიტყვა უნდა იყოს. ეს იმას უფრო ნიშნავს, რომ ის არ უნდა იყოს 50 000 სიტყვაზე მეტი, ან შესაძლოა იყოს ამ რაოდენობაზე ოდნავ ნაკლები. სიტყვების რაოდენობაზე მეტად მნიშვნელოვანია, რომ ნაშრომი წარმოადგენდეს კარგად დაგეგმილ და განხორციელებულ კვლევას, რომელიც დაწერილია გასაგები, თანმიმდევრული და ამომწურავი ნაშრომის სახით.

4. ნაშრომისთვის მომზადება. მას შემდეგ, რაც გამოიკვეთება და დაკონკრეტდება იდეა, მნიშვნელოვანი და აუცილებელი პირველი ნაბიჯია საკვლევი თემის მოკლე წერილობითი აღწერა. აქ უნდა დაიწეროს, რატომ ფიქრობთ, რომ მნიშვნელოვანია ამ თემის შესწავლა, როგორ აპირებთ ამ თემის შესწავლას და რა სპეციფიკურ საკითხებს ეხებით. როდესაც ნათლად გეცოდინებათ, რისი გაკეთება გინდათ, თქვენ მზად იქნებით ამ თემის სხვებთან განსახილველად. თუ მკაფიოდ არ გაქვთ გამოკვეთილი, რისი კვლევა გსურთ, ან რატომ სჯობს ამ საკითხის კვლევა, თქვენ ვერ შეძლებთ პროფესორის დარწმუნებას, რომ კვლევის ეს საკითხი იმსახურებს ყურადღებას.

საკითხის ნათლად გამოკვეთის პროცესში ყველაზე მეტად დაგეხმარებათ სახელმღვანელოებსა და სამეცნიერო ჟურნალებში ამ საკითხის შესახებ ინფორმაციის მოძიება; ასევე, სასარგებლოა თქვენი თემის შესახებ ინტერნეტში ინფორმაციის მოძებნა თემისადმი მიძღვნილ ვებ-გვერდებზე, ან ისეთი მაძიებლების გამოყენებით, როგორიცაა Google. ასევე, დაგეხმარებათ მეგობრებთან ან უნივერსიტეტის მასწავლებლებთან საკვლევის საკითხის განხილვა და, რამდენადაც შესაძლებელი იქნება, იმის გარკვევა, რამდენად შეესატყვისება თქვენი თემა მასმედიაში ან საზოგადოებაში აქტუალურ მიმდინარე საკითხებს.

5. ექსპერიმენტის დაგეგმვა (დიზაინი). მიუხედავად იმისა, თქვენი კვლევა რაოდენობრივია (რიცხვებს აგროვებთ ანალიზისთვის) თუ ხარისხობრივი (ინფორმაციას აგროვებთ ანალიზისთვის), მნიშვნელოვანი და აუცილებელია კვლევის ისე დაგეგმვა, რომ მიიღოთ სისტემატიზირებული მონაცემები და ვალიდური შედეგები. ყველაზე მნიშვნელოვანია, რომ წაკითხული გქონდეთ თქვენი კვლევის სფეროში შესრულებული სხვა კვლევების შესახებ და იცოდეთ, კვლევის რომელი დიზაინი (სქემა) გამოიყენება თქვენს მიერ არჩეული თემის შემთხვევაში. გარდა ამისა, კვლევის დიზაინი ხშირად მოცემული და აღწერილია თქვენს დისციპლინაში კვლევის სახელმძღვანელოებში ან სოციალური კვლევის მეთოდების ზოგად სახელმძღვანელოებში.

თუ თქვენი პროექტი კარგად არის დაგეგმილი, სწორად არის შერჩეული კვლევის სქემა (დიზაინი) და თუ თქვენს დისციპლინაში მიღებულ კვლევის პრაქტიკას კარგად მიჰყვებით, მეტი ალბათობაა, რომ გარკვეულწილად მნიშვნელოვანი შედეგები მიიღოთ. ეს არ ნიშნავს, რომ თქვენ აუცილებლად აღმოაჩენთ იმას, რაც გსურდათ ან რასაც ელოდით, მაგრამ ნიშნავს იმას, რომ რაც არ უნდა მიიღოთ კვლევის შედეგად, საკითხი სწორად იქნება ნაკვლევი, რაც, თავის მხრივ, ამის შესახებ სათანადოდ (სწორად) დაწერის საშუალებას მოგცემთ. ცუდად დაგეგმილი კვლევის შედეგებს მცირე ღირებულება აქვს და ნაკლებად სავარაუდოა, რომ მაგისტრის ხარისხის შესატყვისად ჩაითვალოს. არასოდეს დაიწყოთ კვლევა, თუ ძალიან კარგად არ გაქვთ გააზრებული კვლევის სქემა (დიზაინი).

6. მეთოდოლოგია და პროცედურა. კვლევასთან დაკავშირებული ლიტერატურის ან იმავე და/ან მსგავსი თემის გამოქვეყნებული კვლევების წაკითხვა დაგეხმარებათ მკვლევარების მიერ საკითხზე მუშაობისას გამოყენებული ხერხების გაგებაში, როგორც კვლევის მეთოდოლოგიის, ისე _ მონაცემების ან ინფორმაციის მისაღებად განხორციელებული ექსპერიმენტული პროცედურების თვალსაზრისით.

სოციალურ მეცნიერებათა ზოგიერთი დარგი, მაგალითად, ექსპერიმენტული ფსიქოლოგია, ექსპერიმენტულია და ამიტომ სტუდენტებს გარკვეული კონკრეტული გზით მოეთხოვებათ ექსპერიმენტის ჩატარება ან მონაცემთა მოგროვება. სხვა დარგებში, მაგალითად, პოლიტიკურ მეცნიერებაში, სოციოლოგიაში ან საერთაშორისო ურთიერთობებში საკითხების საკვლევად ან იდეების გასაანალიზებლად განსხვავებული, მაგრამ მაინც სისტემატური ტექნიკები გამოიყენება. ძალზე მნიშვნელოვანია, იცოდეთ თქვენი საგნის მეთოდოლოგია და პროცედურები და შეგეძლოთ მათი პროექტში გამოყენება. ინფორმაციის მოგროვების საშუალებების მიუხედავად _ იქნება ეს ექსპერიმენტი, კითხვარები თუ დოკუმენტების ან მონაცემთა ბაზის დეტალური კვლევა _ უნდა იცოდეთ, როგორ გამოიყენოთ სათანადო მეთოდები და პროცედურები. დარწმუნდით, რომ შეგიძლიათ კვლევის იმ მეთოდის განხორციელება, რომელიც შეესაბამება თქვენს კვლევაში დასმულ კითხვას; ასევე, იმაშიც, რომ შესაძლებელია კვლევის შედეგების გაანალიზება თქვენთვის ხელმისაწვდომი ანალიზის მეთოდებით.

მკაფიოდ უნდა გქონდეთ ჩამოყალიბებული, რას იკვლევთ და რა შედეგი უნდა მიიღოთ. თუ კითხვარის გამოყენებას აპირებთ, დარწმუნდით, რომ ის სწორად არის შედგენილი, რათა კითხვებმა რეალურად მოგცეთ სასურველი ინფორმაცია. ჯერ მეგობრებზე ან ოჯახის წევრებზე გამოსცადეთ ის და ჰკითხეთ მათ, რამდენად გაიგეს კითხვარის ინსტრუქცია და კითხვები და რას ფიქრობენ, რამდენად უკავშირდება კითხვები კვლევის საგანს. ცხადია, თქვენი კვლევის სუპერვიზორისგანაც უნდა მიიღოთ თანხმობა, თუ თქვენ გადაწყვიტეთ, რომ სათანადო კითხვარი გაქვთ.

მხოლოდ მაშინ დაიწყეთ მონაცემების მოგროვება, როდესაც დარწმუნდებით, რომ მკაფიოდ გაქვთ წერილობითი სახით ჩამოყალიბებული კვლევის მეთოდოლოგია და პროცედურები და მიღებული გაქვთ სუპერვიზორის თანხმობა კვლევის დაწყებაზე. ასევე, კარგი იქნება, სცადოთ მეთოდი და პროცედურები _ რამდენად შეგიძლიათ მათი გამოყენება. და ბოლოს, ნაშრომზე რეალურად მუშაობის დაწყებამდე დარწმუნდით, რომ იცით, რას აკეთებთ.

